REZIME RADA

Razdoblje srednjovjekovne bosanske države je još uvijek historijski dosta neistraženo. Jedan od glavnih razloga tome je nedostatak historijskih izvora, kako pisanih tako i materijalnih. Najvažniji pisani izvori za proučavanje tog perioda su isprave ili povelje vladara i velikaša srednjovjekovne bosanske države koje se, u najvećem broju, čuvaju izvan granica Bosne i Hercegovine. Do sada je na njihovom sakupljanju i objavljivanju napravljen značajan iskorak, a u toku su istraživanja koja će biti uobličena u prvi diplomatički zbornik srednjovjekovnih bosanskih isprava i pisama. Ovaj magistarski rad treba dati svoj doprinos tome cilju i kao takav rezultat je istraživanja, uglavnom zasnovanih na ispravama sačuvanim u stranim arhivima. 

U prvom poglavlju Uvodu obrađena su u okviru dva podnaslova ona pitanja koja su od značaja za bolje razumijevanje sadržaja i cilja istraživanja ove teme. U okviru prvog podnaslova Opće naznake, uglavnom, se detaljnije govori o samom sadržaju rada. Zatim je dat osvrt  na izvore i literaturu. 

Kratak pregled historije srednjovjekovne bosanske države donosi drugo poglavlje pod naslovom Srednjovjekovna bosanska država u vrijeme dinastije Kotromanića. Prvo je dat osvrt na razdoblje srednjovjekovne Bosne kao banovine što obuhvata period do prvog krunisanja Tvrtka I Kotromanića za kralja. Poslije ovoga dolazi razdoblje srednjovjekovnog bosanskog kraljevstva od 1377. godine pa do njegovog pada pod vlast Osmanskog carstva 1463. godine. Uz ta dva obrađen je još jedan podnaslov koji govori o kancelariji bosanskih vladara.
Glavna tematika rada  smještena je u trećem poglavlju. Tu je za četrnaest latinskih isprava urađena diplomatička analiza kroz koju je utvrđen i njihov značaj kao historijskih izvora. Isprave su pronađene u nekoliko arhiva izvan Bosne  i Hercegovine. Neke od njih su sačuvane u originalu, neke u prijepisu a neke u transkripciji. Za one isprave koje su pronađene u originalu bilo je moguće, donekle, utvrditi i njihove vanjske odlike, što je opet zavisilo od njihove očuvanosti. Dok je vanjske odlike bilo moguće obraditi samo za neke isprave, unutarnje (protokol, tekst i eshatokol) su, na osnovu transkripcija, urađene za svaku od njih. Kroz diplomatičku analizu, za svaku od njih, utvrđen je i njihov značaj kao historijskih izvora. Na kraju teksta je dat zaključak o diplomatičkom i historiografskom značaju banskih latinskih isprava dinastije Kotromanića. Iza zaključka dat je pregled korištenih izvora i literature te spisak priloga i prilozi koji su dati u funkciji aplikacije sadržaja.

